
 Vita de ploania y de paisc 

 Sontada dal consei de ploania, en jöbia ai 28 d’aorí ales 20:00: Lois Taibon porta 
dant i cunc de ploania - encuntada con jogn - Markus Fischnaller porta dant le program 
dal grup dla Caritas - Pröma Santa Comegnun - dis dles crusc. 

 Iolan y Dio s’al páii de dl’oferta de Carsema: al é gnü ofrí endöt 4.388,83 € 

 Iolan dles ofertes en recort de Jep Lanz: Lenze Willeit, Paul Palfrader, Tone 
Ellecosta y classe 1944 por la dlijia; Alma Costabiei y le KVW d’La Pli por messes. 

 Iolan dles ofertes en recort de Maria Rindler ved. Daverda: Marta Trebo, fam. Helga 
y Jep Ellecosta, Rosa Rindler ved. Trebo, Annamaria y Franz Morlang, Jan Rindler, 
fam. Silvester y Angelica Ellecosta, fam. Deto y Maria Fiung, fam. Emma y Jep Willeit, 
la so Nane Rindler y fam. Daverda de Ierghele por la dlijia; la so Nane Rindler por 
messes; fam. Daverda de Ierghele a “Südtirol Hilft”. 

 Cor de dlijia: le cor de dlijia i dij en gran iolan y Dio s’al páii a düc chi co á fat na 
spenora por la uniun en la festa de Pasca. Iolan de osc sostegn! 

• Musiga d’La Pli: la Musiga envieia en sabeda ai 30 de ma, dales 20:00 ennant tla 
Ciasa dles Uniuns ala “Festa Ratntatn” con plü grups co sona musiga por vignönn/a 
con “spaghettata” y plü sorts de sugo fat en ciasa. An pó ma ete con le green-pass. 

 Enformaziuns y termins 

Preparaziun al Bato: düc i geniturs co á na picia creatöra da bacé, pêrs co aspeta, toc y 
totes é enviés ala preparaziun dal Bato co ven tignida en sabeda ai 7 de ma, dales 15:00 
ales 17:00, te Ciasa dles Uniuns a La Pli. Prenotaziuns, ℡ 328 0717796. 

L’Istitut Ladin envieia en dedemesaledema ai 4 de ma ales 18:00, a Balsan tal 
Waaghaus - Laubengasse 19A ala presentaziun dai libri y dal curs online “Curs de ladin 
gherdëina per prinzipianc” de Karin Comploj y “Curs de ladin dla Val Badia por prinzipianc” 
de Ulrike Frenademez.  

Raisc y ares „Mëte limic, l’infanzia é le cör dla porsona“ é na iniziativa de döes seres 
con referac y discusciun, con Walther Frontull, pedagogh sozial organisada dal Grup 
Ecuiliber, motü adöm da rapresentantes de Comuns, Scora, Raiun Sozial, Sorvisc ai Jogn 
y rapresentanza dai geniturs. Al gnará baié y sensibilisé sön tematiches dl’educaziun y dla 
prevenziun. I referac é ponsés por geniturs, ensegnanc y interessés y pitará sostegn y 
impulsc por reflesciuns desvalies. Les encuntades sará en vendres ai 29 d'aorí y en vendres 
ai 6 de ma ales 19:30 tal Istitut Ladin a San Martin. I referac alda adöm y ven tignis por 
todesch, con poscibilité da fá domandes y discusciun ince por ladin y talian. Azes ma con 
green-pass, al ne vá nia debojügn da se prenoté. Dötes y düc é der bel enviés! 

 

  Döt le bun a: Maria Obermair, Leifers * 25.04.1938 

 y a düc chi co á santennom y complesc i agn cöst’edema 

Ann C 
24.04.2022 - Secunda domegna de Pasca - 

Domegna blancia 
Domegna dla misericordia de Chel Bel Dio 

n. 22 

La potenza dla vita 

 St.Ap 5, 12–16 |  Rev 1, 9–11a.12–13.17–19 |  Jan 20, 19–31 

 Dal Vangelo do San Jan:  

[…] 24Tomesc, nominé Didimus (jomelin), önn dai dodesc, n’ea nia pa d’ei, canche Gejú 
ea gnü. 25I atri discepui ti á spo dit: I án odü le Signur. Al ti á respognü: Sc’i ne veighi 
nia les ferides dai agüs te söes mans y sc’i ne pó nia meter mio deit tal büsc dai agüs 
y mia man te so costá, ne creii nia. 26Otedé do ea sü discepui endô abinés adöm, y 
Tomesc ea lapró. Danló é gnü Gejú – les portes ea slütes pro – é jü amesa ei ete y á 
dit: Pêsc a os! 27Spo ti ál dit a Tomesc: Ten ca to deit – atló é mies mans! Ten ca töa 
man y metela te mio costá, y no sté a ester descredont, mo credont! 28Tomesc ti á 
respognü: Mio Signur y mio Dio! 29Gejú ti á dit: Deache te m’as odü, creieste. Beac é 
chi co ne veiga nia y crei empó. 30Ciamó trec d’atri segns, co n’é nia scric sö te cösc 
liber, él sté Gejú co á fat dan dai edli de sü discepui. 31Mo chisc é gnüs scric sö ch’i 
cherdeise che Crist é le Messia, le Fi de Dio, y ch’i eise, tres la fede, la vita te so ennom. 

I ponsun do: En Pasca é n mort endô gnü ví. 
Le renovamont dal monn á motü man. Ince sce le 
monn nö n’é nia ciamó da odei, ál empó motü man y le 
renovamont n’é nia plü da tigní sö. Cösc encuntunse 
ince tles porsones co á ligreza con la fede y reconesc 
te söa vita la potenza de Chel Bel Dio. 

I periun: Dio onipotent, con la deventa da Pasca de to 
Fi á motü man le renovamont dal monn. Daüresse i edli 
ala presenza de Gejú rosserí te nosta vita. 
De cösc te periunse por el, co vir y regneia con te por 
dagnora. 

Vesco Wilhelm Egger "Sonntagsbibel" 

 

 Letöres dla Terza domegna de Pasca: 

Edema liturgica dai 24.04. ai 01.05.2022 

DOM 24. Secunda domegna de Pasca - 
Domegna blancia - Domegna dla 
misericordia de Chel Bel Dio 

Fidelis da Sigmaringen, 
Wilfried, Theodor 

08:30 gran messa por döta la ploania        oferta fonds de soliadrieté dal clero  
s.m. de rengraziamont por 50 agn de matrimone de 
Franz y Albina Obojes 
s.m. por † Regina Trebo ved. Hochgruber, Bolser/Bornech 

s.m. en onú de Santa Maria y Sant'Ojep por na porsona amarada 

15:00 a Pliscia, s.m. en onú de San Iorz 

Lön 25. festa de San Merch evangelist, Hermann, Franca, Erwin 

18:00 s.m. a Al Plan 

Ded 26. Maria dal Bun Consei, Maria Consuelo, Cleto, Helene 

07:30 s.m. por vis y †† d'La Costa dessot 
s.m. por la pesc te familia 

Dem 27. Pire Canisius, Zita 

  

Jöb 28. Pire Chanel, Ludwig Maria Grignion de Montfort 

19:30 s.m. dal ann por † Berta Comploj, Framacia 
s.m. por † Martha Erlacher Feichter, Cargá 

Ven 29. festa de Santa Caterina da Siena (patrona d'Europa), Roswita, Robert 

� 19:30 oraziun da Taizé 

Sab 30. gran festa dai Patronns diozejagn Ciascian y Vigile 

07:30 s.m. en onú dai Angeli Custodi 
s.m. por †† Kehrer, Costamesana 

18:00 s.m. prefestia a Al Plan 

DOM 01. Terza domegna de Pasca 
Domegna de San Ciascian y San Vigile 
(Kassiansonntag) 

Augustin, Arnold, 
Maximilian 

08:30 gran messa por döta la ploania oferta por l’Université catolica de Milano 
s.m. por † Canzio Willeit, Blaje 
s.m. por † Hermann Ploner, Corterei 

14:00 funziun dal Bato de Jannik Ploner 
 

ministronc:  dedolönesc y sabeda: Veronica y Tobias 
 jöbia y domegna: Valentina y Lucia 

 

  i recordun: Berta Comploi † 29.04.2021 
Maria Trebo Wilhelm, Paisc Todesc † 30.04.2015 
Zezilia Frontull ved. Rungger, Al Plan † 30.04.2020 

 Via Lucis – Le tru dla löm (1) 

La “Via Lucis”, le Tru dla löm, ch’i meditun tal tomp de Pasca é na forma de devoziun 
relativamonter nea. Ara met man rodunt olá che la Via Crucis se röa: la 15a Staziun “Gejú 
é rosserí” ch’i meditun val iade pla Via Crucis é en realté la pröma staziun dal Tru dla löm. 
La ligreza por la ressoreziun de Gejú stá al zenter de cösta devoziun. Söle tru de Gejú 
rosserí con sü apostui, da Pasca cina Pasca de ma, podunse fá 14 iadi l’esperionza de 
Pasca: le lominus la davagna söla scürité, la plüra dla Via Crucis se trasformeia te ligreza, 
surité te comunité, mort te vita, colpa te reconziliaziun, rassegnaziun te forza nea. 

 
1a Staziun: Gesú é rosserí 
 
I t’adorun Gejú rosserí y te rengraziun. Con töa ressoreziun i aste dé vita nea al monn. 
 
Söla doman dal pröm de dal’edema, ea Maria da Mágdala y l’atra Maria gnüdes a ciaré 
do ala fossa. Te n iade él sté n gran tremoroz, deache n angelo dal Signur é gnü jö dal ci, 
é jü pormez ala fossa, á brodoré demez la pera y s’á sonté lassora. […] L’angelo ti á dit 
ales eres: No se temede! I sa, i chiriis Gejú, chel co é gnü mazé söla crusc. Al n’é nia atló, 
deach’al é rosserí, desch’al â dit. Gnide a odei le post, olach’al ea ponü! Spo jide debota 
da sü discepui y dijedi: Al é rosserí dai morc. (Mt. 28,1…) 
 
Gejú rosserí, dí ince a me: “Lea sö y vá a dí a düc: al é rosserí dai morc! Iu ó ester to 
testemone: dámo porchel en cör nö da amé desche tö as amé, dámo mans nées por 
fá ci che tö as fat. – I te preii, o Signur! 
 
God y ralegreiete, oh vergine Maria, alleluia! 
Ciodiche le Signur é veramonter rosserí, alleluia. 
 
 
2a Staziun: I discepui ciafa le sepolcher öt 
 
I t’adorun Gejú rosserí y te rengraziun. Con töa ressoreziun i aste dé vita nea al monn. 
 

Danló é Pire y l’ater discepul jüs ia y fora dal sepolcher; ai ea saltés entrami deboriada, 
mo deache l’ater discepul ea plü asvelt co Pire, é chel roé por pröm. Al s’á cüfé jö y ete y 
á odü les fasces de lin ia por tera, mo al n’é nia jü ete. Dertan ea ince roé adalerch Sciomun 
Pire, y é jü ete tal sepolcher. Al á odü les fasces de lin ia por tera y la peza dal assöusara 
n’ea nia pa les fasces de lin, mo dlungia, lobrida adöm te n post despartí. Spo é ince jü 
ete l’ater discepul, co ea roé por pröm dan le sepolcher; al á odü y á cordü. Ai ne capía 
nia ciamó la Scritöra, che al messâ pö rosserí dai morc. (Jan 20, 3…) 
 
Gejú rosserí, valiade mo sonti tan malsogü dan dal messaje dla fede, desco i discepui 
dan la fossa öta. Envieiemo entres endô da gní a te chirí y fá de me na porsona de 
Pasca co dá ennant speranza y mostra ligreza. – I te preii, o Signur!  
 
God y ralegreiete, oh vergine Maria, alleluia! 
Ciodiche le Signur é veramonter rosserí, alleluia. 


